
NA'AQTAXANAXAC MAYE ỸA'AXAT DA LATAXAC ANA'ANA 

NERE 

 

ANA’ANA QARO’ONATA NERE QAMI’ TAỸAUGALO, CHEGAQAIGUI 

RE’ERA  QOLAQTAIGUI PAXAGUENAXAC. ANA’ANA HUO’OI NAUA  

SACHAXANA’Q NA’AQTAXANAXACO MAYE ISHET DA ỸA’AXAT CA 

PAXAGUENAXAIC  QALQO’ PAXAGUENATAXANAXAIC. ANAMAYE 

ỸA'AXAT DA HUAIGUI QO’OLLAXA SO SHIGUIỸACPI MAYE QAICA CA 

LAQUIP HUETOIGUI SO’OUA NA’AXA’TE DA DEQAQA SO 'ALHUA  MAYE 

HUETALEC SOMAYEPI. 

ANAMAYE SO’OTAQ ỸAQTO’ ISHET DA QAỸAPAXAGUENATAXANEC DA 

QAITAXAỸAXAꞌN QATAQ DA QOỸELYIÑI NE’ENAUA QARA’AQTAQA. 

ỸAQTO’ NA NAỸASHEGUEM PAXAGUENAXAICPI SA NQALAATE’ DA 

DO’OGOXONALO CHA’AYE ỸATAQTA HUO’O DA LLO'OXOYEC 

QALAXAYE NATAQA’EN HUO’O DA LQALAIC DA QAITAXAỸAXAꞌN QATAQ 

DA QOỸELYIÑI. 

SO LESOXO'N QATAQ SO SHIGUIỸACPI 

 

HUO’O SO VI’I QAICA CA ’ETAXAT, DEQAQA NA AVIAQ QATAQ NA 

NO’ONAXA ’ENAUAC NA SHIGUIỸACPI MASHE QAICA CA ỸE’EGUENGUE 

CHA’AYI MASHE SAQ ISHET DA ỸANATA CA QA’AIM DA HUO’O CA LE’EC 

MAYE ISHET DA QANỸOMGUI. NACHE HUO’O SO NA’AQ 

DETAXAỸAPEGA’T SO MAỸEPI DA QANMITAIQUE CA LATAXAC DA 

QAỸANATA CA PA’AIGUE CA ’ETAXAT CHA’AỸE MASHE HUO’O NA ILEU 

NA SHIGUIỸACPI SOUAXATO’ DA QAICA CA LAQUIP. NACHE 

QAINATTAC SO CAAỸO DA NASATTA DA ISHET DA NMITAIQUE CA  

PA’AIGUE CA ’ETAXAT QALAXAYE SOMAYE SAISHET DA ỸASAT 

CHA’AYE MASHE SAQCA CA LA’AÑAXAC, QAỸE’EGUEN SO 

SHEPEGAQLO QA NATAQA’EN MASHE SAQCA CA ỸE, QAIVITTA’A SO 

HUOỸEM DA QAINAT QALAXAYE SOMAYE SAQ  ISHET DA 

ỸA'AXASOXOOLEC SO NO’ONAXA LTA’ARAIC MAYE LOGA’T SO AVIAQ.  

 

MASHE SA NAỸAMAQ SO SHIGUIỸACPI QA NACHE QAỸALLETAIQUE DA 

HUO’O CA ỸALECTAUO MAỸO, QALAXAYE NDOTEC SO PICHAQCHEC 

QALAQ ÑAQ ‘EETALEC SAQ NALO’OGUET DA QAỸOQTEGUE CA 

TAIGUE.  

 

QA NACHE SOMAYEPI MASHE QAICA CA NAQUITAXAC CHA’AYE SO 

NTAP QATAQ SO NAPAXAỸAXA  ỸATAQTA NQUICTAUEC. QAỸATA’AGUE 

QO’OLLAXA DA DECOUENNATAXATAC SO MAYEPI NACHE QAILA’AGUE 

SO LESOXO’N, COLEETAÑE NA PA’ASHEGUEM NACHE SO SHIGUIỸACPI 

ỸATAQTA HUO’O DA LHUOGOXO  RA IỸAXATEGUE’ SO MAYE. 

QAQ SOMAYE HUA’AQA NACHE HUAỸOÑA SO HUETA’A SOM 

DEỸAXATAGUI, NACHE QANQUIITEGUE’,  IME NACHE QAINAT:- 

SAUOQTAIQUE DA ISHET DA QOMI’ ‘ANQOUAGUEQUE  DA 

'AUALLAIQUE CA PA’AIGUE CA ’ETAXAT ỸAQTO’ ISHET DA ÑIỸOMAQ 

CHA’AYE MASHE QAICA CA QARA’AÑAXAC. NACHE SO LESOXO’N 

’EETA’: AJA’ AỸEM TAQA’EN ÑIMITTAIQUE CAMAYE, QALAXAYE QAMI’ 

ÑEQOUAGUEQUE, DA SANATA CA PA’AIGUE CA ’ETAXAT. NACHE 

LTAXA HUAỸOSHEGUEM DA DEMITAXAN,  

IVIREUGA QO’OLLAXA SO NO’ONAXA NACHE ỸA'AXASOXOLEC. 

VICHIGUINGUI NA LAIÑE SO MAYI NACHE ILAÑA SO POTAXANAXAT 

MASHE ILEETAPIGUI’ NACHE LTAXA NQOUAGUEC ỸACHE, QALAXAYE 

QUETA DA LMITAXANAXAC. MASHE DASHETEEC  ASO NALA’ NACHE 

SO LESOXO’N ỸANATA SO HUAÑA SO 'ETAXAT. 

ỸAPIAXANIC SO ỸACHETAC POTAXANAXAT NACHE 'ENAUAQUE DA 

NỸOM. IME SOMAYE NACHE IỸOXOGUI ASO LACO’OÑA SOM 

SHIGUIỸACPI MAYE ỸATAQTA ỸAGUEC NA LAQUIP, NACHE NQO'ONA 

SO HUETA’A SOMAYEPI ỸACHE SO ’ETAXAT. MASHE AVIT NACHE IVITA 

SO HUETA’A SO REUATAXAATACPI. 

 ỸATAQTA QANALOQTETAUEC SO LLI’ILLOXOT  CHA’AYI QAICA CA 

LA’AMAQCHEC. QAQ SO IME SOMAYEPI NACHE NAỸAMAXARA’T DA 

QANQO'ONA CA QAỸACHEGOXOTA’AGUE SO QANỸOMTAPIGUI, 

QAICA’ATEGUE SO LESOXO’N MAYE ỸAUANA CA NAÑA CA QA’EM 

MAYE ỸACHEGOXOTAÑA SO LLI’ILLOXOT, NACHE JECO’  

HUENOIGUIÑE TATOIGUI  SO AVIAQ IME QATAQ ỸA'AXASOXOLEC SO 

NO’ONAXA, QAQ ASO NALA’.  

MASHE HUOTAIQUE DA HUENOXOÑE. NAPALTAPIGUIÑE NACHE 

QAIVITA  SO HUAÑA  SO QOTAỸA’A  ’ETAXAT, NỸOMTAGUI SO MAYEPI 

IME NACHE QANTOOTEGUEC SO LESOXO’N CHA’AYE ỸATAQTA 

LTA’ADAIC DA LHUALAXAVIC SO LAỸE  SHIGUIỸACPI MAYE MASHE 

HUAC DA ILEM NA LAQUIP. 

 

 

NQATAXAC: 

DA NHUALAXAVIC QATAQ DA NCHOXONNATAXANAXAC ỸATAQTA 

LTA’ADAIC DA NAIGUI. ỸOQO’OYE IUEN DA ÑICHOXONNAXA’T QATAQ 

ÑETAUNAXA’T ỸAQTO’ SA ISHET DA HUO’O  CA HUAIGUI NA QARHUO’, 

SHE’ENAXATAQ SO LEESOXO’N NCA’ALAXATEEC SO SHIGUIỸACPI 

CHA’AYE LTA’ARAIC DA LSOXOYEC QATAQ DA LHUALAXAVIC. 

